
 
 
 
 
 
 
                 
 
ᓄᓇᕗᑦ ᒪᓕᒐᓕᐅᕐᕕᐊ 

Legislative Assembly of Nunavut 
Assemblée législative du Nunavut 

ᑐᓴᒐᒃᓴᑦ 
 

ᒪᓕᒐᓕᐅᕐᕕᖕᒧᑦ ᐅᖃᖅᑎ ᓇᓗᓇᐃᖅᓯᕗᖅ ᑎᒃᑯᐊᖅᓯᓚᐅᕐᓂᕐᒥᓂᒃ  
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᑖᓵᕐᒥᒃ 

 
ᐃᖃᓗᐃᑦ, ᓄᓇᕗᑦ (ᔭᓄᐊᕆ 7, 2009) - ᔭᐃᒥᓯ ᐋᕆᐊᖅ, ᒪᓕᒐᓕᐅᕐᕕᖕᒧᑦ ᐅᖃᖅᑎ ᐊᒻᒪᓗ 
ᐃᒃᓯᕙᐅᑕᕆᔭᐅᔪᖅ ᑲᑎᒪᔨᓕᕆᔨᒃᑯᓐᓄᑦ, ᐅᓪᓗᒥ ᓇᓗᓇᐃᖅᓯᓚᐅᖅᐳᖅ ᑲᑎᒪᔨᓕᕆᔨᒃᑯᑦ ᒪᓕᒐᓕᐅᕐᕕᖕᒧᑦ 
ᒪᓕᒐᓕᐅᖅᑎᓕᒫᓄᑦ ᐊᑐᓕᖁᔭᓕᐅᕐᓂᐊᕐᓂᖏᓐᓂᒃ, ᐱᖁᔨᕗᖔᓕᐅᖁᔨᓪᓗᓂ ᑭᖑᓪᓕᕐᒥᒃ ᑲᑎᒪᕐᔪᐊᓕᕐᒥᒃᐸᑕ, 
ᑖᓐᓇ ᐊᓕᒃᓯᓈ ᑯᑉᓗ, ᐃᖃᓗᖕᒥᐅᑕᖅ ᑎᒃᑯᐊᖅᑕᐅᖁᓪᓗᒍ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐃᓂᖓᓄᑦ.  
ᓯᕗᓪᓕᖅᐹᕐᒥᒃ ᑲᑎᒪᕐᔪᐊᕐᓂᖃᓯᒋᐊᕐᓂᐊᖅᑐᑦ ᐱᖓᔪᒋᔭᐅᓕᖅᑐᑦ ᒪᓕᒐᓕᐅᖅᑏᑦ ᔭᓄᐊᕆ 26, 2009-ᖑᓕᖅᐸᑦ. 
 
ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦ ᐊᑐᖅᖢᒍ, ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇ ᑎᒃᑯᐊᖅᑕᐅᓲᖑᕗᖅ 
ᑲᒥᓴᓇᒧᑦ ᒪᓕᒃᖢᓂᒋᑦ ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖏᑦ.  ᐅᖃᐅᓯᓕᕆᓂᕐᒧᑦ ᑲᒥᓴᓇ ᐃᒻᒥᒃᑰᖅᑐᓄᑦ 
ᑲᒪᔨᓐᖑᖅᑎᑕᐅᓯᒪᖃᑕᐅᓲᖑᕗᖅ ᒪᓕᒐᓕᐅᖅᑎᓄᑦ, ᐊᒻᒪᓗ ᒪᓕᒐᓕᐅᕐᕕᖕᒧᑦ ᐅᓂᒃᑳᓕᐅᖃᑦᑕᖅᖢᓂ. 
 
 “ᐊᓕᒃᓯᓈ ᑯᑉᓗ ᖃᐅᔨᒪᔭᐅᑦᑎᐊᖅᑐᖅ ᐊᔭᐅᖅᑐᐃᔨᐅᖃᑦᑕᕐᓂᖓᓂᒃ ᓴᖅᑭᔮᖅᑎᑦᑎᒃᑲᓐᓂᕋᓱᖃᑦᑕᕐᓂᖓᓂᒡᓗ 
ᐃᓄᐃᑦ ᐅᖃᐅᓯᖏᓐᓂᒃ.  ᐱᓕᒻᒪᒃᓯᒪᓂᖓ ᐅᖃᐅᓯᓕᕆᓂᕐᒧᑦ ᐃᓕᓴᐃᔨᐅᓂᒃᑯᑦ, ᐅᖃᓕᒫᒐᕐᓂᒃ 
ᑎᑎᕋᖃᑦᑕᕐᓂᖓᒍᑦ, ᒐᕙᒪᒃᑯᓐᓄᑦ ᐃᖅᑲᓇᐃᔭᖃᑦᑕᕐᓂᖓᒍᑦ ᐊᒻᒪᓗ ᐃᖅᑲᖅᑐᐃᔨᐊᓛᓄᑦ 
ᐊᖓᔪᖅᑳᖑᓂᕆᖃᑦᑕᓚᐅᖅᑕᖓ ᐊᒃᓱᐊᓗᒃ ᐃᑲᔪᕐᓂᖃᕐᓂᐊᖅᑐᖅ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᖓᓄᑦ, “ 
ᑕᐃᒪᓐᓇ ᐅᖃᓚᐅᖅᑐᖅ ᐅᖃᖅᑎ ᐋᕆᐊᖅ. 
 
ᐅᑭᐊᒃᓵᖑᑎᓪᓗᒍ 2008-ᒥ ᒪᓕᒐᓕᐅᕐᕕᒃ ᑐᒃᓯᕋᐅᑎᓂᒃ ᓴᖅᑭᑦᑎᓚᐅᖅᓯᒪᔪᑦ ᐃᓐᓄᒃᑕᐅᓇᓱᓕᖅᖢᓂ 
ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐃᓂᖓ.  ᒪᓕᒐᓕᐅᕐᕕᐅᑉ ᑲᑎᒪᔨᓕᕆᔨᒃᑯᖏᑦ ᑕᕝᕗᖓ ᐃᓕᔪᒃᓴᓂᒃ 
ᐊᐱᖅᓱᖃᑦᑕᓯᒋᐊᓚᐅᖅᑐᑦ ᑭᖑᓂᐊᓂ.  ᒪᓕᒐᓕᐅᖅᑏᑦ ᐊᒻᒪᓗ ᐊᐅᓚᑦᓯᔨᑦ ᑲᑎᒪᔨᖏᑦᑕ ᐱᖁᔭᕐᔪᐊᖓ ᐊᑐᖅᖢᒍ, 
ᑲᑎᒪᔨᓕᕆᔨᒃᑯᑦ ᐱᔪᓐᓇᕐᓂᖅᑖᖅᑎᑕᐅᓯᒪᕗᑦ ᑲᒪᔪᓐᓇᖅᑎᑕᐅᓪᓗᑎᒃ ᒪᓕᒐᓕᐅᕐᕕᐅᑉ ᐱᔭᒃᓴᖅᑖᕆᓯᒪᔭᖏᓐᓂᒃ.  
 
“ᓄᓇᕗᒻᒥ ᓄᑖᖅ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦ ᐊᒻᒪᓗ ᐃᓄᐃᑦ ᐅᖃᐅᓯᖏᑦᑕ 
ᓴᐳᒻᒥᐅᓯᖅᑕᐅᓯᒪᓂᖏᑦᑕ ᐱᖁᔭᕐᔪᐊᖓᑦ ᐊᓂᒍᖅᑎᑕᐅᓵᓚᐅᖅᑎᓪᓗᒋᑦ, ᑕᒪᓐᓇ ᓄᓇᕘᑉ ᐱᕙᓪᓕᐊᓂᖓᓄᒃ 
ᐊᒃᓱᐊᓗᒃ ᐱᕚᓪᓕᐅᑕᐅᓂᐊᖅᑐᒃ.  ᐃᖅᑲᓇᐃᔭᖃᑎᖃᕈᒪᑦᑎᐊᕐᓂᐊᖅᑐᖓ ᐊᒃᑐᖅᑕᐅᓂᓕᓕᒫᓂᒃ ᑎᑎᕋᕐᕕᑦᑎᒍᑦ 
ᐱᔭᒃᓴᖅᑖᕆᔭᐅᓯᒪᔪᑦ ᐱᖁᕐᔪᐊᑦ ᐱᓐᖑᖅᐸᓪᓕᐊᔪᓐᓇᕐᓂᐊᕐᒪᑕ,” ᑕᐃᒪᓐᓇ ᐅᖃᓚᐅᖅᑐᖅ ᒥᔅ ᑯᑉᓗ. 
 
ᐊᓕᒃᓯᓈᑉ ᐱᓕᕆᖃᑦᑕᖅᓯᒪᔭᖏᑦ ᖃᓄᐃᑦᑑᓂᖏᓪᓗ ᐅᑯᑎᒎᓇᖅ ᐅᐃᒍᖏᑦᑎᒍᑦ ᓇᓗᓇᐃᔭᖅᑕᐅᓯᒪᔪᑦ. 

ᑐᑭᓯᒋᐊᒃᑲᓐᓂᕈᒪᒍᕕᑦ ᐊᐱᕆᔪᓐᓇᖅᑕᐃᑦ: 
ᔮᓐ ᑯᐊᒃ, ᒪᓕᒐᓕᐅᕐᕕᖕᒧᑦ ᑎᑎᕋᖅᑎ  ᐅᖄᓚᐅᑖ: (867) 975-5100 

ᐊᓕᒃᓯᓈ ᑯᑉᓗ 
 
 
ᐊᓕᒃᓯᓈ ᑯᑉᓗ ᐃᓅᓚᐅᖅᓯᒪᔪᖅ ᐃᒡᓗᓕᖕᒥ ᐊᒻᒪᓗ ᓄᓇᓕᖕᓂ ᐊᔾᔨᒌᙱᕈᓘᔭᖅᑐᓂ ᑲᓇᑕᒥ ᓄᓇᖃᖅᓯᒪᓪᓗᓂ, 
ᐃᓚᓕᐅᖦᖢᒋᑦ ᑲᖏᖅᖠᓂᖅ, ᐃᖃᓗᒃᑑᑦᑎᐊᖅ, ᐋᑐᕚ ᐊᒻᒪᓗ ᐃᖃᓗᐃᑦ.  
 
ᓇᓗᓇᐃᒃᑯᑕᖃᖅᖢᓂ ᐃᓕᓴᐃᔨᐅᓂᕐᒧᑦ, ᒥᔅ ᑯᑉᓗ ᖁᑦᑎᖕᓂᖅᐹᓂᒃ ᐃᓕᓴᐃᔪᓐᓇᕐᓂᕐᒧᑦ ᓇᓗᓇᐃᒃᑯᑕᖃᖅᑐᖅ 
ᐊᒻᒪᓗ ᓄᓇᓖᑦ ᒐᕙᒪᓕᕆᔾᔪᓯᖏᓐᓄᑦ ᐃᓕᓴᕆᔭᐅᔾᔪᒻᒥᒃ ᑎᒍᒥᐊᕆᓪᓗᓂ.  
 
ᒥᔅ ᑯᑉᓗ ᐊᑕᐅᓯᐅᙱᑦᑐᓂᒃ ᐃᖅᑲᓇᐃᔮᖃᖃᑦᑕᖅᓯᒪᔪᖅ ᒐᕙᒪᒃᑯᓐᓂ ᐊᒻᒪᓗ ᐃᒻᒥᒃᑰᖅᑐᓂ, ᐃᓚᓕᐅᖦᖢᒍ 
ᓄᓇᓕᖕᓂ ᐃᖅᑲᖅᑐᐃᔨᓄᑦ ᐊᖓᔪᖅᑳᖑᓂᕐᒥᒃ, ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᐃᓕᓴᐃᔨᐅᓯᒪᓪᓗᓂ, 
ᐊᖓᔪᖅᑳᖑᓚᐅᖅᖢᓂ ᕿᑎᕐᒥᐅᑦ ᐊᕕᒃᑐᖅᓯᒪᔪᖁᑎᖏᑦᑕ ᑲᑎᒪᔨᕐᔪᐊᖏᓐᓂ, ᓄᓇᑦᓯᐊᑉ ᒐᕙᒪᒃᑯᖏᓐᓄᑦ 
ᐃᓕᓴᐃᔨᒃᓴᓂᒃ ᐃᓕᓐᓂᐊᖅᑎᑦᑎᔨᐅᓯᒪᓪᓗᓂ, ᐊᐅᓚᑦᓯᔨᐅᓯᒪᓪᓗᓂ ᐊᑏᒃᑯᑦ ᐃᓕᓐᓂᐊᕐᓂᓕᕆᔨᖏᓐᓄᑦ ᐊᒻᒪᓗ 
ᖃᐅᔨᒪᔨᑕᕆᔭᐅᖃᑕᐅᓯᒪᓪᓗᓂ ᐃᑦᑐᑯᓗᒃᑯᒃ ᐅᖃᐅᓯᓕᕆᓂᕐᒥᒃ ᐱᓕᕆᓂᖃᖃᑦᑕᕐᓂᖏᓐᓄᑦ.  
 
ᐊᒻᒪᓗᒃᑲᓐᓂᖅ, ᐊᒥᓱᐊᖅᑕᖅᖢᓂ ᐃᓄᐃᑦ ᐅᖃᐅᓯᖏᑦᑕ ᐱᖅᑯᓯᖏᑦᑕᓗ ᒥᒃᓵᓄᑦ ᐅᓂᒃᑳᕆᐊᖅᑐᖃᑦᑕᖅᓯᒪᓪᓗᓂ 
ᑲᓇᑕᒥ ᐊᒻᒪᓗ ᓯᓚᑖᓂ ᑲᑎᒪᕐᔪᐊᕐᓂᕐᓂ ᖃᓄᐃᓕᐅᕐᓂᕐᓂᓪᓗ, ᑎᑎᕋᖅᓯᒪᔪᖅ ᑎᑎᕋᖃᑕᐅᖃᑦᑕᖅᓯᒪᔪᕐᓘᓐᓃᑦ 
ᐊᑕᐅᓯᐅᓐᖏᑦᑐᓂᒃ ᐅᖃᐅᓯᓕᕆᔪᓂᒃ ᐱᖅᑯᓯᓕᕆᔪᓂᒡᓗ. ᑲᓇᑕᒥ ᒥᓂᔅᑕᐃᑦ ᑲᑎᒪᔨᕋᓛᙳᖅᑎᓯᒪᔭᖏᓐᓄᑦ 
ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ ᐱᔾᔪᑎᓕᖕᓂᓗ ᑲᑎᒪᔨᐅᖃᑕᐅᓯᒪᔪᖅ.  
 
ᐊᓕᒃᓯᓈ ᑯᑉᓗ ᐊᒻᒪᓗ ᐅᐃᖓ ᒥᒃ ᒫᓚᓐ, ᐃᖃᓗᖕᓂ ᓄᓇᖃᖅᑑᒃ. ᐅᐃᖓ ᒥᒃ ᒫᓚᓐ ᑲᓇᑕᒥ ᖁᕝᕙᓯᖕᓂᖅᐹᒥᒃ 
ᐃᓕᓴᕆᔭᐅᔾᔪᑎᖃᖅᑐᖅ. ᑲᓇᑕᒥ ᐃᒻᒥᓃᖅᑕᐃᓕᒪᓂᕐᒧᑦ ᑲᑎᒪᔨᓂ ᐃᓚᒋᔭᐅᖃᑕᐅᔪᖅ ᐊᒻᒪᓗ 
ᐊᑭᓕᖅᓱᖅᑕᐅᓐᖏᖢᓂ ᐃᖅᑲᓇᐃᔭᖃᑦᑕᖅᖢᓂ ᐃᖃᓗᖕᓂ ᖃᒪᑦᓯᐊᖅᑐᒃᑯᑦ ᐅᖄᓚᕕᐅᔪᓐᓇᖅᑐᓄᑦ 
ᓴᐱᓕᐅᖅᑲᓯᒪᔪᓄᑦ.  
 


